
1. Iyandilibazisa 
le kawusi

PHAMBI KOKUBA UFUNDE IBALI

Qiniseka ukuba uyayazi intsingiselo yala magama alandelayo

umqheba, ukubuthama, ugcwabevu

Qiniseka ukuba ungakwazi ukufunda la magama alandelayo

engwevu, ngokukhawuleza, iyangcangcazela

Kusekuseni phakathi evekini. UVuyo usegumbini lakhe 
lokulala ulungiselela ukuya esikolweni. Unxiba ihempe 
yesikolo emhlophe, ijezi yesikolo eluhlaza nebhulukhwe 
yesikolo emfutshane engwevu. Unxiba nekawusi ende 
engwevu.

UVuyo ufuna ukunxiba enye ikawusi kodwa 
ayifumaneki ndawo. Ukhangela phantsi kweengubo. 
Ukhangela phantsi kwebhedi. Ukhangela phakathi 
ezihlangwini zakhe. Ukhangela etyesini. Ikawusi 
ayibonakali, ayifumaneki.

Uyema uVuyo uyacinga, ‘Mhlawumbi ilapha kule kasi 
yempahla le kawusi. Mandikhangele.

UVuyo utsala umqheba uvula ikasi yempahla.

‘HAYI! Yho-o-o!’ uyakhala ekhwaza uVuyo.

Akukho kawusi kule kasi yempahla. Endaweni yekawusi, 
uVuyo ubona isigcawu esikhulu esimnyama esinoboya!

UVuyo uvala ucango lwekasi ngokukhawuleza. 
Ubambelela ekasini ayame ngomva, imilenze 
iyangcangcazela ngumothuko. Saze sandoyikisa ke esi 
sigcawu ndingalindelanga!

Uyacinga kwakhona uVuyo. ‘Ukuba ayikho kweli gumbi 
lokulala le kawusi, inokuba mhlawumbi ndiyishiye kwela 
gumbi lokuphekela. Mandiye kuyikhangela.’

Uyahamba uVuyo uya egumbini lokuphekela. Ukhangela 
phantsi kwetafile. Ukhangela ekhabhathini. Ukhangela 
emva kweembiza. Ikawusi ayibonakali, ayifumaneki.

UVuyo ubona kwalapha egumbini lokuphekela ibhokisi 
eluhlaza egcina izinto zokusebenza. ‘Mhlawumbi ilapha 
kule bhokisi le kawusi. Mandikhangele.’

UVuyo uphakamisa isiciko uvula ibhokisi.

‘INTONI! Yho-o-o!’ uyakhala ekhwaza uVuyo.

Akukho kawusi kule bhokisi yokugcina izinto zokusebenza. 
Endaweni yekawusi, uVuyo ubona inyoka ebuthamileyo, 
emdaka!

UVuyo ubuyisela isiciko uvala ibhokisi ngokukhawuleza. 
Ubambelela ebhokisini imilenze iyangcangcazela 
ngumothuko. Yinyoka efuna ntoni le apha! Yho! Yaze 
yandoyikisa, ndingalindelanga!

‘Ikawusi yam ayikho egumbini lokulala. Ayikho nakweli 
gumbi lokuphekela. Mhlawumbi ndiyishiye kwela gumbi 
lokuvasela. Mandiye kuyikhangela,’ uyacinga uVuyo.

Uyahamba uVuyo uya egumbini lokuvasela. Ucango 
lwegumbi luvaliwe. Engxamile uVuyo, uvula ngamandla 
ucango lwegumbi lokuvasela.

‘UNGUBANI! UFUNA NTONI!’ uyakhwaza udade boVuyo.

‘Yho-o-o! HAYI! Uxolo!’ uyakhwaza uVuyo, ecela uxolo.

Akukho kawusi egumbini lokuvasela. Endaweni yekawusi, 
uVuyo uthi gqi kudade wabo olugcwabevu ngumsindo, 
evasa.

UVuyo uvala ucango lwegumbi ngokukhawuleza. 
Ubambelela, ayame elucangweni, imilenze 
iyangcangcazela ngumothuko. Iyho! Yandothusa ke le 
ndiyenzileyo! Bendingazi ukuba kukho umntu apha!

UVuyo ubuyela egumbini lakhe lokulala. Unexhala 
usengxakini isikolo singenile. Uyazi futhi ukuba uza kuba 
senkathazweni xa enxibe iikawusi ezingezizo ezesikolo.

Esami apho, ebhidekile uVuyo, uva into imtsala apha 
ebhulukhweni ngemva. Xa esithi uyajika, uyajonga, 
ubona udade wabo omncinane uLebo emi emva 
kwakhe. Inokuba yintoni? Utsala ntoni? UVuyo uyajikela 
futhi emva kwakhe …

Tyhini! Yile kawusi! ULebo uyifumene ikawusi ebilahlekile. 
Kanti lonke eli xesha ijinga apha ngemva kule bhulukhwe 
yakhe!

Iyandilibazisa le kawusi

 A. Uvavanyo lokuhlola ulwazi 

Sebenzisa izivakalisi ukuphendula imibuzo.

1. Wayesiyaphi uVuyo? Wazi kanjani?

2. Wayekhangela ntoni uVuyo?

3. Yelelisa indawo nento eyafumaneka kuyo: 

a) ikasi yempahla     inyoka 
egumbini lokulala

b) egumbini lokuvasela   isigcawu

c) ibhokisi egumbini    udade wabo omdala
 

lokuphekela   

4. Wayemcaphukise ngantoni udade wabo uVuyo?

5. Ngubani uLebo?

a) Ungudade boVuyo omncinane.

b) Ungudade boVuyo omdala.

c) Ungumhlobo kaVuyo.

6. Ekugqibeleni, wayifumana phi ikawusi yakhe uVuyo?

7. Kunjalo okanye akunjalo? UVuyo wakhangela ikawusi 
yakhe:

a) emva kwekhetini __________

b) phantsi kwengubo naphantsi kwebhedi __________ 

c) phezu kwendlu __________

8. Ucinga ukuba wenza ntoni uVuyo akufumana ikawusi 
yakhe?

 B. Ukusetyenziswa kolwimi 

Incwadi yomsebenzi yoku-1 yeBanga lesi-3 yakwa-DBE: Iphepha 118
Incwadi yomsebenzi yesi-2 yeBanga lesi-3 yakwa-DBE: Iphepha 87, 88

Fumana okuncinane amagama amane angemibala ebalini. 
Bhala igama lombala nento leyo eliwuchazayo, umzekelo: 
ibhulukhwe emfutshane engwevu.

 C. Ukubhala 

Incwadi yomsebenzi yoku-1 yeBanga lesi-3 yakwa-DBE: Iphepha 36, 38
Incwadi yomsebenzi yesi-2 yeBanga lesi-3 yakwa-DBE: Iphepha 18, 86, 106, 109

Linganisa ngathi unguVuyo. Bhalela umhlobo wakho 
umbalisela ibali lokulahleka kwekawusi yakho.

 10

2. Kutheni na enje?

PHAMBI KOKUBA UFUNDE IBALI

Qiniseka ukuba uyayazi intsingiselo yala magama alandelayo

vuxa, ingqalelo, ufane enze

Qiniseka ukuba ungakwazi ukufunda la magama alandelayo

yinkwenkwana, engenankathalo, ayiqhotyoshwa, ayihlohlwa, 

nasebhulukhweni, ngokufanelekileyo, ayibotshwa, wandiminxisela, 

iinkonkxa, nangokunyamekileyo, uyatyhudisa, uyangxama

UVelile yinkwenkwana engenankathalo.

Indlela anxiba ngayo, ayibukeki nje tu kwaphela. 
Ihempe yakhe yesikolo ayiqhotyoshwa, kunjalo nje 
ayihlohlwa nasebhulukhweni ngokufanelekileyo. Imitya 
yezihlangu zakhe ayibotshwa, iyajinga nje iyalenga-
lenga. Iikawusi zihlala vuxa ezinyaweni, akazinyusi 
njengoko kufanele. Iincwadi zona akaziqoqoshi, azibeke 
kakuhle kubhaka, ziyajinga, ziyakrazuka, ziyawa. 
Ungumntu nje ofane enze, akacingi.

‘Hayi! Awuboni na! Uphantse wandiminxisela ngesango!’ 
uyakhwaza udade wabo, ephepha.

UVelile kunjalo, akahoyi akamameli. Udlula engxamile, 
engakhathali!

UVelile yinkwenkwana engaqapheliyo.

Ubeka ubomi bakhe engozini. Unqumla indlela nje 
naphina. Akanyameki, anike ingqalelo, iirobhothi. 
Akazilindi zibe luhlaza. Akajongi ekunene, ajonge 
ekhohlo, abuye ajonge ekunene phambi kokuba awele. 
Uvela nje awele, anqumle, ebaleka, engajonganga.

‘Wenzani! Awuboni ukuba ndiphantse ndakutshayisa! 
Ubolumka! Uza kwenzakala ukuba awuqapheli!’ 
uyangxola umqhubi weteksi.

UVelile kunjalo, akahoyi, akamameli. Unqumla, ebaleka, 
angaqapheli!

UVelile yinkwenkwana engenamonde.

Uyangxama, uyatyhudisa, ugila abantu. Akahambi 
ngokuzola xa kuhanjwa ekunye nabanye abafundi. 
Akemi, alinde elakhe ithuba lokuncedwa, lifike. 
Uyatyhiliza, atyhudise, angenelele emigceni.

‘Sukungenelela! Uyandingquba nokundingquba!  
Yiya kuma ngemva emgceni!’ uyakhalaza uSipho.

UVelile kunjalo, akahoyi akamameli. Uyatyhudisa, 
angenelele, akanamonde!

UVelile yinkwenkwana elixelegu.

Akanambeko, engayihloniphi indawo ebukekayo 
necocekileyo. Amaphepha nezinto ezimdaka akazilahli 
emgqomeni. Isikolo akasigcini sicocekile. Iinkonkxa 
neebhotile akaziqoqoshi ukuze zibe nokusetyenziswa 
kwakhona. Ujula alahle izinto ezingcolileyo nje naphina.

‘Hayi wena! Yeka le nto uyenzayo! Lahla inkunkuma 
yakho emgqomeni! Yeka ukungcolisa indawo le yonke!’ 
uyayalela umfundi ongumphathi.

UVelile kunjalo, akahoyi akamameli. Uyangcolisa  
kube mdaka.

UVelile yinkwenkwana engenasimilo.

Akabahloniphi abantu, akazihloniphi izinto zabanye 
abantu. Uyazithathela nje, akaceli, aboleke xa efuna 
ukusebenzisa izinto zabanye abantu. Uyazixutha 
izinto ebantwini bazo, azisebenzise ngaphandle 
kwemvume yabo.

‘Hayi wena, yeka, suka! Ziikhrayoni zam ezi. Hayi! 
Buyisa! Sapha!’ uyakhala uAyanda.

UVelile kunjalo, akahoyi nto, akamameli. 
Uyabahlupha abanye kwaye uyabakhalisa!

UVelile uhlala phantsi, acinge ngendlela ayichithe ngayo 
imini yakhe. Uyakhathazeka akufumanisa ukuba akukho 
mntu uyithandayo indlela aziphatha ngayo. Ukhumbula 
namazwi abo bonke, nezinto ebebezithetha kuye. ‘Hayi! 
Awuboni na! Wenzani! Yiya kuma ngemva emgceni! Yeka 
ukungcolisa indawo le yonke! Hayi! Buyisa! Sapha!’

Uyazicinga zonke ezi zinto azenzileyo ngayo le mini. 
Uphantse waminxisela udade wabo ngesango. Uwele, 
wanqumla indlela, ebaleka, engajonganga. Utyhilize 
uSipho, watyhudisa, engenelela emgceni. Ujule, walahla 
inkunkuma yonke indawo, engcolisa. Uzithathele 
iikhrayoni zika-Ayanda, engazibolekanga.

‘Kanti ndinje! Ndiyasibona isizathu sokuba abantu 
baxabane nam. Kumele ndifunde ukuziphatha kakuhle,’ 
uyacinga uVelile.

Ngemini elandelayo, ukuphuma kwesikolo, uVelile ulinda 
udade wabo. Ude amvulele isango ukuba adlule. Udade 
wabo uyancuma, emangalisiwe ukumbona, ekhangeleka 
ecocekile, ebukeka.

UVelile uyema ezirobhothini, balinde ukunqumla indlela 
nodade wabo ngokomthetho wendlela 
nangokunyamekileyo. Ndithi nenkunkuma uyakhumbula 
ukuyilahla emgqomeni, akayijuli nje naphi na.

Kukhangeleka ngathi ekugqibeleni uVelile  
ubamamele abantu. Ungumntu owahlukileyo ngoku, 
uziphatha kakuhle.

Ungabisayeka Velile. Nalo ke inene!

Kutheni na enje?

 A. Uvavanyo lokuhlola ulwazi 

Sebenzisa izivakalisi ukuphendula imibuzo.

1. Eli bali linge _________________________.

a) nkwenkwana etshayiswa yiteksi

b) nkwenkwana engakwazi ukuziphatha kakuhle

c) nkwenkwana ethandwa ngabantu bonke

2. Ngawaphi amagama kula angezantsi achaza isimo 
sikaVelile ekuqaleni kwebali?

a) unomsindo uyangxola

b) wonwabile unobubele

c) akakhathali, akamameli

3. Ingaba umqhubi weteksi wayemngxolisela ntoni uVelile?

4. Ingaba abanye abafundi babeziva njani koku kutyhudisa 
kukaVelile engenelela emgceni?

5. UVelile wayemcaphukise ngantoni uAyanda? 
Kwakufuneka ukuba uthini uVelile?

6. Phawula ngenani izivakalisi ngokulandelelana ukusuka 
ku-1 ukuya ku-3:

a) UVelile ucinga ukuba kutheni wonke umntu 
engayithandi indlela aziphatha ngayo.

b) UVelile uyakhathaza akakhathali. Uphantse 
aminxisele udade wabo ngesango. 

c) UVelile unenyameko ucocekile. Nditsho 
nenkunkuma uyilahla emgqomeni wayo.

7. Ingaba (wena) noVelile nifunde ntoni kweli bali?

 B. Ukusetyenziswa kolwimi 

Incwadi yomsebenzi yoku-1 yeBanga lesi-3 yakwa-DBE: Iphepha 80, 92, 118, 121, 126
Incwadi yomsebenzi yesi-2 yeBanga lesi-3 yakwa-DBE: Iphepha 87, 88

Bhala amagama nokuba mathathu achaza isimo sikaVelile 
ekuqaleni kwebali. Tyhila ke ngoku iphepha le-18 ubhale 
amagama achaza ukutshintsha kwesimo sikaVelile 
ekupheleni kwebali.

 C. Ukubhala 

Kwizinto ezazisenziwa nguVelile, ucinga ukuba yeyiphi eyona 
imbi awayenzayo? Bhala umhlathi ozivakalisi ezintandathu 
okanye ezisibhozo uchaza ukuba kutheni ucinga njalo.

3. Iqhekeza 
lokugqibela

PHAMBI KOKUBA UFUNDE IBALI

Qiniseka ukuba uyayazi intsingiselo yala magama alandelayo

qwaba, ihlombe, ooni nooni, mungunya, umtsalane, nambitha, finga, 

ukukhwina, ingwiqi

Qiniseka ukuba ungakwazi ukufunda la magama alandelayo

izinkcwe, akusemnandanga, iintshiyi, likhatshwa, yiminqweno

Namhlanje, lusuku lokuzalwa lukaLulu. Iminyaka yakhe, 
mithandathu qwaba.

Umama umenzela itheko elincinane uLulu ukubhiyozela 
lo mhla. Amabhaso akhe uwasongele ngelona phepha 
lakhe lalihle. Itafile iyabukeka, idekiwe ngooni nooni, 
yaye inomtsalane zezo bhaloni ezimibala-bala ezijinga 
phezu kwayo. Umama umbhakele ikeyiki yetshokolethi 
ayithanda kakhulu uLulu!

‘Yizani nonke etafileni sibhiyoze. Konke sele kulungile,’ 
uyababiza umama.

Umama ulumeka amakhandlela amathandathu amele 
iminyaka kaLulu. ULulu uphefumla kakhulu, ebizela 
umoya, abe sele ewavuthela omathandathu ngaxesha 
nye, cimi, pam! 
Khawubone olo 
ncumo nolonwabo 
kuye ngeli lixa 
usapho lonke 
lumculela ingoma 
emyoli, u-mini 
emnandi kuwe. 
Nditsho nenjana 
yakhe, uBobby, 
ingenelele, 
ikhonkotha 
ngehlombe.

Umama waba ikeyiki, ibe ngamaqhekeza 
amathandathu.

Umama udlulisa iqhekeza lokuqala kutatomkhulu.

ULulu uyabala, eqaphela. Nye, mbini, ntathu, ne, 
ntlanu. Kusele amaqhekeza amahlanu.

‘Mmmm!’ uyanambitha utatomkhulu, umlomo 
ugcwele yikeyiki emnandi.

ULulu yena uginya ingwiqi. Sekungathi kuye 
umungunya iswekile yekeyiki elwimini lwakhe.

UBobby yena unukisa iswekile yekeyiki, uvuza 
izinkcwe kukurhala!

Umama udlulisa iqhekeza lesibini kumakhulu.

ULulu uyabala kwakhona. Nye, mbini, ntathu, ne.  
Ngoku, kusele amaqhekeza amane.

‘Mmmm!’ uyanambitha umakhulu, umlomo ugcwele 
yikeyiki emnandi.

ULulu ukhotha umlomo. Sekungathi kuye utya iqunube 
elibomvu lekeyiki.

UBobby naye ukhotha owakhe umlomo, unukisa iqunube.

Umama udlulisa iqhekeza lesithathu kutata.

ULulu uyabala kwakhona. Nye, mbini, ntathu. Isiqingatha 
sekeyiki sityiwe! Ngoku, kusele amaqhekeza mathathu.

‘Mmmm!’ uyanambitha utata, umlomo ugcwele  
yikeyiki emnandi.

ULulu ulindile, ungxamile. Uyakunikwa nini yena? 
Uyanambitha into engekhoyo uLulu, sekungathi kuye 
utya itshokolethi etamtam.

Naye uBobby ulindile, ungxamile. Uyanukisa, unga 
uyaliva ivumba lelekese. Eya kunikwa nini yena?

Umama udlulisa iqhekeza lesine kudade boLulu omncinci.

ULulu uyabala. Nye, mbini. Kusele amaqhekeza  
amabini qha.

‘Mmmm!’ uyanambitha udade boLulu omncinci, umlomo 
ugcwele yikeyiki emnandi.

Akusemnandanga ngoku kuLulu ukulinda. Ude wafinga 
iintshiyi!

UBobby yena uyancwina kukurhala. Lide nakuye eli 
thuba elindile. Akasakwazi ukunyamezela.



 27

Umama uzibekela iqhekeza lesihlanu ecaleni. Udlulisa 
iqhekeza eliseleyo kuLulu, likhatshwa yiminqweno emihle 
yosuku lokuzalwa kwakhe, ‘Eli iqhekeza lokugqibela, 
lelona linencasa. Min’ emnandi kuwe, ntomb’ am!’

Akasazi kulinda, engasazi kunambitha nto ingekhoyo 
ngoku uLulu. Ekugqibeleni, naye uza kutya ikeyiki yakhe 
yemini yokuzalwa kwakhe! Xa kanye eluma iqhekeza 
lakhe uLulu, uva ukukhwina okulusizi ecaleni kwakhe …

NguBOBBY! Naye ufuna elakhe iqhekeza!

ULulu uhlafuna, ejonga uBobby, ‘Uxolo Bobby. Eli qhekeza 
LELAM. Yikeyiki yam yemini yokuzalwa le. Sisabelo sam 
ndedwa qha esi!’

‘Ibe ke Bobby izinja azimelanga kutya keyiki.  
Yiza, ndilandele uzokufumana ithambo lenyama 
ngaphandle,’ atsho umama emkhokela.

‘Mmmm!’ uyanambitha uLulu, umlomo ugcwele 
yikeyiki emnandi.

Iqhekeza lokugqibela 

 A. Uvavanyo lokuhlola ulwazi 

Sebenzisa izivakalisi ukuphendula imibuzo.

1. Yayiyimini yokuzalwa kabani?

2. Yintoni engqina okokuba yayiyimini yokuzalwa yomntu?
a) Kwakunezipho neebhaloni.
b) Kwakunekeyiki namakhandlela.
c) Wonke umntu wacula ingoma ethi Mini emnandi 

kuwe.
d) Zonke iimpendulo ezingentla.

3. Kwakutheni umama aze asike ikeyiki ibe zizilayi 
ezintandathu?

4. Ngubani owaba ngowokuqala ukufumana isilayi? 
Ngubani owaba ngowokugqibela ukufumana isilayi?

5. Zinto zini ezifumaneka ekeyikini awayelangazelela 
ukuzitya uLulu?

6. Kwakutheni uLulu aze angamphi uBobby ikeyiki yakhe?
a) UBobby wayenayo eyakhe ikeyiki.
b) ULulu wayengafuni kwabela mntu kulo keyiki yakhe.
c) Izinja aziyithandi ikeyiki.

7. Kwakutheni uMama aze anike uBobby ithambo lenyama 
endaweni yekeyiki?

8. Uza kuba neminyaka emingaphi uLulu kwiminyaka 
elishumi ezayo? 

 B. Ukusetyenziswa kolwimi 

Incwadi yomsebenzi yoku-1 yeBanga lesi-3 yakwa-DBE: Iphepha 46, 72, 84, 85, 106 
Incwadi yomsebenzi yesi-2 yeBanga lesi-3 yakwa-DBE: Iphepha 73 

Bhala kwakhona ezi zivakalisi zilandelayo ufakele iziphumlisi 
ngokufanelekileyo.

1. ‘hayi bobby yikeyiki yam le’ utsho ululu

2. ikeyiki yayinamakhandlela iswekile yekeyiki amaqunube 
netshokolethi

 C. Ukubhala 

Incwadi yomsebenzi yoku-1 yeBanga lesi-3 yakwa-DBE: Iphepha 122

Bhala umhlathi ozizivakalisi ezisibhozo ngowona mhla 
uwuthandayo ebomini bakho, umzekelo, imini yakho 
yokuzalwa, iKrismesi okanye umtshato kamnakwenu okanye 
udade wenu.

4. Limdaka eli gumbi!

PHAMBI KOKUBA UFUNDE IBALI

Qiniseka ukuba uyayazi intsingiselo yala magama alandelayo

laqaza, ukuqhula, libhinqele, ukuqinisekisa, ukukholiseka, bonelisekile

Qiniseka ukuba ungakwazi ukufunda la magama alandelayo

kusetyenzwayo, ukunqwenelela

Namhlanje lusuku lokugqibela zivalwe izikolo. Iiholide 
ziyaqala ngomso abafundi baza kuphumla okwethutyana.

UNkosikazi Magalela uyalaqaza kweli gumbi lokufundela 
uqwalasele obu bumdaka bungaka.

‘Abafundi banganceda ukucoca eli gumbi namhlanje 
phambi kokuba sivale siye kwiiholide zexeshana,’ 
uyacinga uNkosikazi Magalela.

UNkosikazi Magalela uqokelela ii-emele zamanzi, isepha, 
amalaphu okucoca, iibrashi zokukorobha, imitshayelo, 
imitshayelo yokusula neengxowa zokuqokelela inkunkuma.

‘Siza kukhuhla-sikhuhle, sisule-sisule, sitshayele-sitshayele, 
sikorobhe-sikorobhe. Ukubuya kwethu emva kweeholide, 
igumbi lethu liyakube licoceke ngokwenene,’ uNkosikazi 
Magalela uchazela abafundi.

Eli qela licoca iifestile. Iqela libhinqele phezulu 
liyasebenza, ngaphandle nje kukaThulani. UThulani 
uyakuthanda ukudlala.

Ngeli lixa abanye bexakekile becoca, uThulani yena 
uxakekile ushiya iminwe emdaka efestileni.

‘Hayi Thulani, yeka le nto 
uyenzayo! Kutheni wena 
walibala kukudlala! 
Uyakucoca nini!’ liyakhalaza 
iqela likaThulani.

Kwasoloko kukho aba bantu 
baqhulayo, belibazisa, ngoku 
kusetyenzwayo ngabanye!

Eli qela licoca ibhodi yokubhalela katitshala. Iqela 
libhinqele phezulu liyasebenza, ngaphandle nje 
kukaDeliwe. UDeliwe uyakuthanda ukudlala. Ngeli lixa 
abanye bexakekile, becoca, uDeliwe yena uxakekile, 
uyavuthela, udala uthuli lwetshokhwe.

‘Hayi Deliwe! Bhekela phaya kude! Usiqhumisela 
ngothuli! Futhi, usidalela nje omnye umsebenzi!’ 
liyakhalaza iqela likaDeliwe.

Eli qela likhuhla iidesika ngeebrashi nangamanzi 
anesepha. Iqela ngalinye libhinqele phezulu liyasebenza 
ngaphandle nje kukaThabo. UThabo uyakuthanda 
ukudlala. Ngexa abanye bexakekile bekhuhla, uThabo 
uxakekile, ugalela uNosiphiwe ngamanzi anesepha 
ezinweleni.

‘Sukulibala kukudlala, Thabo! Uyakusebenza nini! Yiza 
nawe uncedise, tyhini!’ liyakhalaza iqela likaThabo.

Kwasoloko kukho aba bantu baqhulayo, belibazisa 
ngoku kusetyenzwayo ngabanye!

Eli qela litshayela umgangatho lichitha nemigqomo 
yenkunkuma. Iqela libhinqele phezulu liyasebenza 
ngaphandle nje kukaTokolo. UTokolo uyakuthanda 
ukudlala. Akaqaphelanga nokuba kukho umngxuma 
kule ngxowa yenkunkuma ayirhuqayo. Ngeli lixa abanye 
abafundi bexakekile betshayela, uTokolo uxakekile 
ushiya umzila wenkunkuma emgangathweni.

‘He wena, Tokolo! Wenzani na! Yeka ukurhuqa le ngxowa! 
Usibuyisela umva, awuyiboni le ngxowa ukuba iyavuza! 
Uza kuyitshayela yonke loo nkunkuma!’ liyakhalaza 
iqela likaTokolo.

Eli qela, nelokugqibela, likhuhla, lisula iindonga. 
Liqinisekisa nokuba iiphowusta neetshathi zibuyiselwe, 
zaxhonywa kakuhle eludongeni. Iqela libhinqele phezulu 
liyasebenza ngaphandle nje kukaFuneka. UFuneka naye 
uyakuthanda ukudlala. Ngeli lixa abanye abafundi 
bexakekile, bekhuhla, besula, bexhoma iitshathi, 
uFuneka uxakekile, uzimisele ubhidanisa oonobumba.

‘Yeka Funeka le nto uyenzayo! Uyazibona phofu ukuba 
uyababhidanisa aba nobumba! Beka ngolu hlobo, a-b-c-
d-e-f-g-h! Yeka ukudlala, usebenze nawe!’ liyakhalaza 
iqela likaFuneka.

Iifestile zicocekile. Ibhodi icocekile. Needesika 
ngokunjalo. Umgangatho ucocekile. Iindonga zicocekile. 
Igumbi lokufundela lilonke licoceke ngokwenene!

UNkosikazi Magalela ukholisekile. Mhle umsebenzi 
owenziwe ngabafundi.

‘Bonke baza kufumana inkwenkwezi, umfundi nomfundi,’ 
utsho ekhupha eza nkwenkwezi zakhe zimenyezelayo 
zegolide, uNkosikazi Magalela.

Inokuba utsho nakuThulani, uDeliwe, uThabo, uTokolo 
noFuneka bethu? Ingaba baza kufumana iinkwenkwezi 
nabo?

Ewe! Kaloku nabo ekugqibeleni bancedisile ukucoca.

Abafundi bonelisekile ngumsebenzi wabo omhle 
negumbi labo lokufundela elicocekileyo! Baza kubuyela 
egumbini elihle nelicocekileyo ukuvulwa kwezikolo, 
kwikota ezayo!

Yatsho yakhala intsimbi.

‘HURE-E-E-E! Zivaliwe, yiholide!’ bayakhwaza abafundi. 
‘Ube neholide emnandi, Nkosikazi Magalela, uphumle! 
Siza kukhumbula! Sakubonana ukuvulwa kwezikolo!’ 
batsho, bebaleka abafundi, begoduka.

UNkosikazi Magalela naye uphakamisa isandla, 
ebanqwenelela iholide emnandi. Naye wonwabile. 
Izikolo zivaliwe!

Limdaka eli gumbi!

 A. Uvavanyo lokuhlola ulwazi 

Sebenzisa izivakalisi ukuphendula imibuzo.

1. Yintoni le eyayingalunganga ngegumbi lokufundela?

2. Yeyiphi imisebenzi eyenziwa ukunceda ukucoca igumbi?
a) ukusula ibhodi
b) ukutshayela umgangatho
c) ukusula iifestile
d) Zonke iimpendulo ezingentla.

3. Abafundi basebenzisa ntoni ukucoca igumbi? Phawula 
ngolu hlobo () impendulo echanekileyo, uphawule ngolu 
hlobo (X) impendulo engeyiyo.

imitshayelo yokusula ipeyinti

amalaphu okucoca iibrashi zokukorobha

itshokhwe amaphepha

4. Phawula ngenani ezi zivakalisi ngokulandelelanayo 
ukusuka ku-1 ukuya ku-4.

a) Bonke abafundi bafumana iinkwenkwezi 
zegolide kuNkosikazi Magalela.

b) Igumbi lokufundela lalimdaka kakhulu.

c) Igumbi lokufundela lalicoceke ngokwenene.

d) Abafundi basebenza nzima ukucoca igumbi.

5. Yintoni eyayisenza abafundi bonwabe ukukhala 
kwentsimbi?

 B. Ukusetyenziswa kolwimi 

Incwadi yomsebenzi yoku-1 yeBanga lesi-3 yakwa-DBE: Iphepha 42, 84

Bhala kwakhona isivakalisi uqale ngegama olinikiweyo 
ngezantsi.

Namhlanje abafundi bacoca igumbi lokufundela.

1. Izolo  ________________________________________ .

2. Ngomso  ____________________________________ .

 C. Ukubhala 

Incwadi yomsebenzi yoku-1 yeBanga lesi-3 yakwa-DBE: Iphepha 122

Linganisa ngokungathi ungomye wabafundi ebalini. Bhala 
umhlathi ngemini eyiyeyakho ococa ngayo. Uzibona 
ukweliphi wena iqela? Kwenzeka ntoni? Thiya umhlathi 
wakho igama.

